
Вәйт ӆор ты ӆ ӑ щ 
9-мит хӑтӆӑн «Торум 
Маа» нємпи катра 
п у рмӑсӑт ӆ а вӑ ӆт ы 
тӑхийн «Ма ай ми-
рим» нємпи мӑӊ-
хӑтӆ вәс. Щит, вантэ, 
Мў втєӆ ш у ши мир 
хӑтӆа ӆэщӑтсы, мӑта 
ут 25 оӆ юхӆы ООН 
тӑхи ёх нємасыя пос-
т у пс ы й н х ӑ н шсӑт. 
Щи пура вўш эвӑӆт 
иса мўв хўваттыйн 
арсыр мирӑт щи хӑтӆ 
постӑӆӑт.

Мєт сыры «Ариты-
якты хӑр» оӆӊитсы, 
щит хӑнты мир ариты 
нє Вера Кондратьева 
па шуши айӆат ёх вє-
рӑт тәты хә Виктор Банк 
тәсӊӑн.

Ӆ ы н  л у п с ӑ ӊ ӑ н : 
«Мўвтєӆ шуши мирӑт 
хӑтӆӑн мўӊ хӑнты, ву-
хаӆь, юрн мир йис та-
щӑӊ вәӆупсы оӆӑӊӑн 
уша павӑтты вєрит-
ӆўв па вән пәмащипа 
лупты, хуты йистєӆн 
ӆыв мўв-йиӊк шави-
ман вәӆӆӑт. Щи вєра 
мў ӊе ва вәнӆтыйӆты 
мосӆ.

Тӑм оӆн щимӑщ вән 
мӑӊхӑтӆӑт: 2019-мит 
оӆ — щит рәт ясӊӑт 
оӆ, щи тумпи хӑнты 
мир хур хӑншум хә 
М и т р о ф а н Те б е т ев 
шәӊ ӑт сєма п и т у м 
хӑтӆ вўш эвӑӆт 95 оӆ 
постӑӆўв. 30 оӆ юх-
ӆы тӑм хӑтӆӑтн «Югра 
ӆыӆӊуптӑты» нємпи 

7

округ шуши 
мир оса тӑ-
хев тывӑс».

Шуши мир мӑӊхӑтӆ

«Торум Маа» тӑхийн рәпитты нєӊӊӑн 
З.Н. Лозямова па Л.А. Алфёрова

Пирєсты хӑтӆ оӆӑӊӑн айкеӆ вєрсӑт 
Вәйт ӆор тыӆӑщ кимит хӑтӑӆн Югра мўв кәща 

нє Наталья Комарова ӆӑӊкӑр ёхӆаӆ пиӆа мирхот 
вєрӑс, хута лыпӑт хойты тыӆӑщ нивӑӆмит хӑ-
тӑӆн кәща ёх па депутатӑт пириты вєрӑт оӆӑӊӑн 
путӑртӑс.

Хутыса округевн мӑӆты 
вєр тәӆы

Вәйт ӆор тыӆӑщ 7-митн «Югра» нємпи ай-
кеӆӑт ӑкӑтты хотн округ мир мӑӆты вєр тәты 
департамент кәща хә Алексей Добровольский 
пиӆа вәйтантупсы вәс. Ӆўв айкеӆ тәс, хутыса ок-
ругев ӆуваттыйн мир мӑӆты вєр ӆэщӑтман вәӆ.

Сырыя ӆўв лупӑс, муй 
щирн кашӑӊ сўс ок-
ругев ӆуваттыйн де-
путатӑт Дума хота муй 
арсыр районӑт хў ват-
тыйн вәӆты Дума тӑ-
хета муй па ӑӆ кәртӑӊ 
кәщаита пириӆыйт. Ӆўв 
ясӑӊӆаӆ щирн, тӑм кўтн 
29 районӑтн рәпитты 
депутӑт ёх па вет кәща 
хә 11 муниципальной 
тӑхета ин йиӆпа пири-
ты мосмитӆ. Вантэ, вәщ 

тыӆӑщ 24-мит хӑтӑӆн 
веӆщи ӆыв нємӑӊ нє-
пекӆаӆ иха ӑкӑтты вє-
рӑт етшуптӑсыйт.

Округев ӆуваттыйн 
арсыр пирєсты вєрӑт 
ӆэщӑтты кәща хә Денис 
Корнеев тӑм мирхот 
мӑнум пурайн тӑмиты 
путӑртӑс, хуты ин Югра 
Дума хота вет депутат 
хә йиӆпа пирєсты питӆ. 
Щӑӆта мўӊ мўвев ар сыр 
районӑт ӆуваттыйн 131 

хӑннєхә ищи депутат 
хәя вўты вўтьщӑӆыйт. 
Кашӑӊ пирєсты хӑннєхә 
нємӑӊ нєпекӑт мсы-
ева артаӆӑсыйт па уша 
вєрсыйт. Ин тӑм щосн 
26–кєм хуят нємасыя 
арсыр вошӑӊ муй кәртӑӊ 
кәщаита пириӆыйт. Юхи 
хӑщум 108 хӑннєхә сыр-
сыр район депутат щи ра 
питӆӑт. Еӆӆы ӆыв ищи 
пирєсты щира юхӑтӆӑт. 
Щӑӆта 11-кєм хуят пи-
риты иса ӑн питӆа, ӆыв 
нєпекӆаӆ мосты щир н 
ӑн ӆэщӑтсӑӆаӆ. Тӑм хӑт-
ӆӑтн 20-кєм хӑннєхә 
нємӑӊ нєпекӆаӆ па тўӊ-
щирӑӊа артаӆӑӆыйт. 

Югра мўв округев 
полиция кәща ӆӑӊкӑр 
хә Андрей Шабашов 
путӑртӑс, хуты ин ӆыв 
хущеӆа рәпитты хӑн нє-
хуятӑт округев ӆу ват-
тыйн вәӆты пирєсты 
тӑхет мсыева вантсӑт. 
Итәх тӑхетн пириты вєр 
ӆавӑӆты ёх иса ӑнтәм, 
итәх вошӑтн муй кәр-
тӑтн видеонаблюдения 
щирӑт вевтамӑт. Ӆўв 
щирӑӆн, пирєсты тӑхетн 
кашӑӊ ай муй вәншӑк 
вєр иса вантман па ар-
таӆуман тӑйты мосӆ.

Владимир ЕНОВ

Россия мўвевн «Мир 
мӑӆты вєр» нємпи нац-
проект хўват нивӑӆ вән 
вєр ӆэщӑтӆы. Щи эвӑӆт 
мўӊ округевн ӆапӑт вєр 
тәӆы — щит мир ма-
тәса мӑӆты вєр; сӑм, 
пўвӆупсы мәшӑт тӑйты 
ёха тӑм йис щўӊкӑтн ма 
лекщитты; няврємӑт 
мӑӆты вєр. Щи тумпи 
айӆат тохтурӑт вәнӆтӑ-
ты, тӑм йис щирн ин-
тернет хўват мир лек-
щитты па па вєрӑт.

Тӑм оӆ щи нацпроект 
унтасн Манстӑр рай он 
Талинка кәртӑн пәӆь-
ница, Нижневар товск 
вошн няврємӑт па вән 
ёх лекщитты щира йи-
ӆуп леккар хотӑт пўнш-
ӆыйт. Щи тумпи Нягань 
вошн «Центр ме дици-
ны катастроф» нє муп 
тӑхи рәпитты оӆӊи тӑӆ, 
щирн щи вош эвӑӆт 
леккар тухӆӑӊ хоп ищи 
ӊхты питӆ. Щит Ман-

стӑр, Кондинской па 
Советской районӑтн 
вәӆты мир пӑта вән ун-
тас тәӆ. Сәрханӆ район 
Каюково кәртӑн ай лек-
кар хот пўншӆы. Щи 
оӆӑӊӑн кәща хә А. Доб-
ровольский щиты лу-
пӑс: «Каюково — щит 
ай хӑнты кәртые, щӑта 
ӑшкола-интернат вәӆ. 
Щи кәртӑн соткєм хуят 
вәӆ, щи тумпи ванӑн 
вәӆты ай кәртӑтн 200 
хӑнты хуят вой-хўӆ веӆ-
пӑсӆӑӆӑт. Щи ай лек кар 
хот омӑсты пӑта феде-
ральной бюджет эвӑӆт 
кӑт миллион шойт вух 
мӑнӑс. Лыпӑт хойты 
ты ӆӑщ 1-митн щи хот 
рә питты пӑта рӑхты 
нєпек лицензия вохты 
пит ӆўв. Ай леккар хот 
пўн шум юпийн ӆапӑт 
мӑр кӑт-хәӆум хӑтӆа 
тыв Угут вош пәӆьни-
ца эвӑӆт тохтур юхӑт-
ты питӆ».

Тӑм оӆ шәп мӑр окру-
гев ӆуваттыйн 500-кєм 
хуят диспансеризация 
вєр хўват арсыр тохту-
рӑта ӊхсӑт. Щит мӑ-
нум оӆ киньщи 60 хуята 
аршӑк.

«Тәняӆ оӆ киньщи тӑм 
тӑӆн сӑм мәш мӑӆты 
щира 150 операция ар-
шӑк вєрсы. Тӑм оӆ вән 
кєр тыӆӑщ вўш эвӑӆт 
Сәрханӆ сӑм мәш мӑӆ-
ты пәӆьницайн тӑм йис 
компьютерной томо-
граф рәпитӆ. Щи ут ун-
тасн хуӆна рӑхӆ веӆщи 
сєма питум няврємӑт 
сӑм мәш оӆӑӊӑн уша 
павӑтты.

2024-мит оӆ вәнты 
«Мир мӑӆты вєр» нєм-
пи нац проект хўват 
Югра мў вев пӑта мил-
лиард муӆ тас шойт вух 
мӑнӆ. Ин Неф теюганск 
па Ӆаӊ ки пос вошӊӑн 
пәӆьни цайӊӑн пӑта кӑт 
компью терной томо-
граф ӆәтсы. Тӑм оӆн ок-
ругев пәӆьницайт пӑта 9 
ультразвуковой сканер 
вўсы. Щи тумпи ешавәӆ 
Ёмвошн па Сәрханӆӑн 
пўвӆупсы мәшӑт тӑйты 

ёх пӑта амбулаторияй-
ӊӑн пўншӆыйӊӑн», – 
Алек сей Добровольский 
айкеӆ тәс.

«Няврємӑт мӑӆты 
вєр» щирн 200 миллион 
шойт вух мӑсы. Щи вух 
унтасн няврєм пәӆьни -
цайт пӑта йиӆуп пур мӑ-
сӑт ӆәтӆыйт. Ин Ниж не-
вартовск няврєм лек кар 
хот пӑта магнит но-ре-
зо нансной томо граф 
ӆәтсы.

Юхи хӑщум артӑн 
Алексей Альбертович 
ай тәс, хутыса ин тохту-
рӑт йиӆуп щирн рәпит-
ӆӑт: «Тӑм оӆ шәпэв яӊ 
процента аршак хуят 
ин тернет хўват арсыр 
тох турӑта хӑншаньщсӑт. 
Тӑм ванӑн «Вконтакте» 
тӑхийн «Тохтор, хәӆӑн-
та!» нємпи хӑр ӆэщӑтсўв, 
щив 23 щурӑс хуят хӑн-
шаньщман вәӆ. Щи хӑр 
унтасн «Прививка» нєм-
пи путӑртты хӑр ӆэщӑт-
сўв, щит 80 щурӑс хуят 
вантӑс. Щи тумпи мўӊ 
тохтурӆўв вәӆупсэӆ оӆӑ-
ӊӑн «Ма — тумтӑк!» нєм-
пи ай кина вєрсӑт».

Людмила ГУРЬЕВА

Югра мир вәӆупсы ма 
йиты кєша рәпитӆўв

Ёмвошн вўнш тыӆӑщ 27-мит хӑтӑӆн нацио-
нальной проектӑт еӆӆы тәты вєр әхтыйн вән 
мирхот вәс. Тыв Югра мўв вошӑт, районӑт эвӑӆт 
кәщайт, щурӑсӆӑты ёх, культура вєрӑт тәты тӑ-
хетн капӑртты хуятӑт, мир мӑӆтӑты хӑннє хәйт, 
оса нўшайт тўӊматты каркам имет па икет,  
ӑктӑщийӆсӑт.

Вантэ, Россия мўв 
ӆу ваттыйн Ёмвош ок-
ругн мєт сыры страте-
г и ч е с ко й  се сс и я й т 
«Югра - 2024» нємуп 
м и рхот ӑ т ӆ э щ ӑ т т ы 
питсайт. Тӑмӑщ вәй-
тантупсэт Югра мўвн 
2018-мит оӆн арсыр 
вошӑтн вєрантсайт. 
Тӑмӑщ мирхотӑтн ёх 
лупӆӑт, хутыса ӆыв 
вәӆупсэӆ тәс ӛш хўват 
тўӊматты.

Россия мўв ӆуват-
тыйн федеральной 
щирн мир ма вәӆты 
кєша 2018-мит оӆн хә-
ӆум ут «Человеческий 
капитал», «Комфортная 
среда для жизни» па 
«Экономический рост» 
нємуп поступсэт хўват 
рәпитты вән кәща ёх 
питсӑт.

Югра мўв вән кәща 
ими Наталья Комарова 

ӑктӑщум мира лупӑс:
– Ёмвош округев иху-

щъяӊ националь ной 
проект вєрӑт әхтыйн 
мир вәӆупсы ӆэщӑтӆ. 
Щи поступсэт хўват 
Югра мўвн 53 арсыр 
мосты сурт тўӊматӆа. 
Мўӊ тӑм вәйтантуп-
сэв пийн оӆӊитӆэв 
Югра мўвн вәӆты ёх 
пиӆа рәпитты. Ёмвош 

округ правительства 
хуща рәпитты хуятӑ-
та национальной про-
ектӑт унтасн хӑннє-
хә нўшайт ӆэщӑтты 
рӑхӆ. Айкеӆ ӑкӑтты хӑн-
нєхәйта тӑм пос туп сэт 
оӆӑӊӑн ма ми ра пу-
тӑртты, хӑншты мосӆ. 
Югра мўвн вәӆты ка-
шӑӊ хоттєӆ ёх вәӆупсыя 
нацинальной проект 
унтас ат юхӑтӆ. Щи кє-
ша мўӊева тәса па ма 
рәпитты мосӆ. Югра мўв 
правительство хуща 
рәпитты хуятӑта ка-
шӑӊ хӑтӆ нәмӑсты, муй 
вўрн мир вәӆупсы ма 
па кєна вєрты. Вантэ, 
мўӊ ёх кєша рәпитӆўв. 
Кашӑӊ хуят ма ат пӑкӆ 
лекщитыйӆты, хошум 
хотн ат вәӆ, рәпата ат 
тӑйӆ.

Еӆӆы тӑм вәйтан-
тупсыя юхтум мир 
ара ортӑссӑт. Щиты 
ӆыв «Демография», 
«Жилье и городская 
среда», «Образование», 
«Здравоохранение», 
«Культура»,  «Безопас-
ные и качественные 
автомобильные до-
роги», «Цифровая эко-
номика», «Между на-
родная кооперация и 
экспорт», «Произ во-

дительность труда и 
поддержка занятости», 
«Малое и среднее пред-
п р и н и м а т ел ьст в о » , 
«Экология» щирн рәпа-
таеӆ оӆӊитсэӆ. Щӑӆ та 
тӑм утӑтн вәӆум ка шӑӊ 
хуятӑта арсыр вє рӑт 
парсайт ӆэщӑтты. Щи-
ты Югра мўв кәща ими 
пиӆа рәпитум ёха ӆик-
мас омӑсты пӑсан вєрты 
па щит оӆюпн нєрты. 
«Культура» вєр әхтыйн 
вәӆум хуятӑт арӑӊ па 
якӑӊ етнхот ӆэщӑтсӑт. 
«Цифровая экономика» 
тӑхийн рәпитум хуя-
тӑт интернет мухты 
государственной пор-
тала ёх хӑншуптӑсӑт.

Ӛхӑт мирхота ӑк-
мум хуятӑт Югра мўв 
кәща имия Наталья 
Комаровая путӑртсэӆ, 
муй иты ёх вәӆупсы 
ма вєрты. Ӆыв щиреӆн 
национальной проек-
тӑт оӆӑӊӑн ар хӑннєхә 
уша вєрты кєша айкеӆ 
хӑншты ёха сора па тә-
са рәпитты мосӆ. Щи 
тумпи мўӊ итәх кәщайт 
пиӆа путӑртсўв.

Югра мўвн культура 
вєрӑт тәты тӑхи кәща 
ӆӑӊкӑр нє Ирина Киб-
кало ай павтӑс:

– Тӑмӑщ вәйтантуп-
сэт шєӊк мосӆӑт, мўӊ 
иха нәмӑсӆўв, муй 
иты национальной 
про ектӑт унтасн мир 
вә ӆупсы кєна вєрты. 
Вантэ, тӑм поступсэт 
щирн хӑннєхә ма вәӆ-
ты питӆ. «Культура» нє-
муп вєр әхтыйн хәӆум 
сыр «Творческие люди», 
«Цифровая культура» 

па «Культурная среда» 
нємуп утӑт щирн мўӊ 
ин рәпитӆўв. Ӆыв ищи 
хуӆыева хӑннєхә кєша 
вєрман вәӆӆӑт. 

Югра мўв оса вєрӑт 
тәты кәща ими Ирина 
Максимова лупӑс:

– Кашӑӊ вєр тәса 
па ма оӆӊитты мосӆ. 
Щирн мўӊ пӑкӆўв еӆӆы 
тўӊ ӛш хўват рәпитты. 
Тӑмиты ха кӑпӑрт-
ман веӆщи «Команда 
Югры» нємуп тӑхи тә-
са мӑнӆ па вещкӑт вє-
рӑт ӆэщӑтӆ. Щи тумпи 
ма нәмӑстємн кашӑӊ 
вошн, районӑн мира пу-
тӑрт ты национальной 
про ектӑт оӆӑӊӑн па 
муй щи унтасн рӑхӆ вә-
ӆупсы тўӊ матты. Ван-
тэ, мўвевн м ӛшӑт 
вєр ты мосӆ. Айӆат ёх 
ӑшкола пийн еӆӆы 
вәнӆтыйӆты вєрӑт тӑм 
поступсэт унтасн тўӊ-
матӆўв.

Иса Югра мўвн 2019-
мит оӆн националь-
ной проектӑт еӆӆы тә-
ты щира 41 миллиард 
арат вух єсӑӆса. Щи 
кўтн федеральной вух 
хәӆум миллиард шойт 
муӆтас, округев эвӑӆт 
22 миллиард кєм шойт, 
муниципальной тӑхетн 
и миллиард шойт вух 
муӆтас па арсыр тӑ-
хет эвӑӆт 13 миллиард 
арат шойт вух тӑм вєра 
пунӆа.

Ульяна 
ДАНИЛО

Мирхот пурайн

Ай пушхӑт пиӆа омӑсты нєӊӑт 
вәнӆтыйӆты вєритӆӑт

Тӑм йисн юӆн ай тёпиет пиӆа хәӆум оӆ вўш 
вәнта омӑсты нєӊӑт вәнӆтыйӆты вєритӆӑт. Ван-
тэ, ай няврємиет пиӆа вулкємӑты хәӆум оӆ мӑр 
арсыр йиӆуп па ищи кємн ушӑӊа-сащӑӊа мӑн-
ты рәпатайт тывӆӑт. Щитӑт пиӆа рәпитты итәх 
нєӊӑта шєӊк ӆавӑрта йиӆ. Хӑщум оӆӑтн арсыр 
рәпата вєрӑт йиӆпатӆыйт. Щит пӑта кашӑӊ ай 
муй вән вєр мсыева ӆэщӑтты пӑта хӑннєхәя 
пура-пурайн вәнӆтыйӆты мосӆ.

Югра мў вев госу-
дарственной программа 
щирн «Хан ты-Ман-
сийской центр за ня-
тости населения» тӑ-
хи юӆн хәӆум оӆ вўш 
вәнта ай няврємӑт пи-
ӆа омӑсты нєӊӑт арсыр 
йиӆуп рәпата вєрӑта 
вәнӆтӑты пӑта ӑкӑтӆ.

Мӑта имет вәнӆтыйӆ-
ты вєритӆӑт? Щит щи 
ӑӊкет, мӑта хуятӑт хә-
ӆум оӆ вәнта юӆн няв-
рємӆаӆ пиӆа омӑсты 
питӆӑт. Щӑӆта щи нє-
ӊӑт вәнӆтыйӆты вў-
ӆыйт, мӑта хӑннєхуятӑт 
няврємӆаӆ хәӆум оӆ 
вўша ӑнт юхӑтсӑт. Щи 
тумпийн центр заня-
тости тӑхи хущи щи нє-
ӊӑт вәнӆтӑты вў ӆыйт, 
мӑта хуятӑт ай няв-
рємӆаӆ пиӆа омӑс ты 
мӑнтэӆ еӆпийн рәпата 

тӑйсӑт па еӆӆы мсые-
ва вәнӆтыйӆты нумӑс 
вєрсӑт.

Ищиты вәнӆтыйӆты 
вєритӆӑт щи хӑннє-
хуятӑт, мӑта нєӊӑт иса 
сырыя ӑн рәпитсӑт па 
ин юӆн ай няврємӆаӆ 
пиӆа ищи хәӆум оӆ вәнта 
омӑсты нәмӑсӆӑт.

Муйсӑр нєпекӑт вәнӆ-
тыйӆты вєр пӑта «Хан-
ты-Мансийской центр 
занятости населения» 
тӑхия мосӆӑт:

– вохты нєпек;
– Россия мўв паспорт;
– сырыя па вәнӆтӑты 

тӑхи етшуптум нєпек;
– няврєм сєма питум 

нєпек;
– рәпитты тӑхи нєпек; 
– рәпитты тӑхи эвӑӆт 

вўюм нєпек, хута хӑнш-
ман, муй арат оӆ ай няв-
рєм пиӆа юӆн омӑс ӆӑн;

– мәшӑӊ няврєм пиӆа 
омӑсты нєпек.

Муй щирн щи вәнӆ-
тыйӆты вєрӑт тӑм 
йисн ӆэщӑтӆыйт? Ар-
сыр рәпата вєрӑта ай 
няврємӑт пиӆа омӑс-
ты нєӊӑт ин нємасыя 
вәнӆтӑӆыйт щи мӑщ 
рәпатаита, мӑта утӑт 
Югра мўв округева 
мосӆӑт. Ӆыв очной, 
заочной щирн вәнӆ-
тыйӆ ты пӑкӆӑт.

Муйсӑр нєпекӑтн вәнӆ-
тӑты тӑхет етшуптум нє-
ӊӑт катӆуптӑ ӆыйт?

Рәпата щирн вәнӆ-
тӑты тӑхет етшуптум 

хуятӑт свидетельства, 
удостоверения муй 
па диплом нєпекӑтн 
кантӆыйт.

Щӑӆта па вошӑта 
рәпата щирн вәнӆ-
тыйӆты китты нєӊӑта 
нємасыя «Центр за-
нятости» тӑхи эвӑӆт 
тывеӆт-тухеӆт ӊхты 
ӛшеӆ, ӆєты-яньщты вє-
реӆ па вәӆты тӑхеӆ пӑ-
та вухӑтн сухуптӑӆыйт. 
Йиӆуп рәпата вєрӑта 
вәнӆтыйӆты китты нє-
ӊӑт пӑта кашӑӊ вєр 
тынӆы ӆэщӑтӆы.

Вәнӆтыйӆты вєр уша 
павӑтты оӆӑӊӑн тӑ-
мӑщ адрес хўват уша 
вєраты: Ёмвош, Карла 
Маркса вош хўлы, 12-
мит хот, тел. 8 (3467) 
32-05-03,  тел./факс 32-
21-88, e-mail: hm_cz@
admhmao.ru.

Ханты-Мансий ской 
район, п. Горноправ-
динск, Центральный 
проезд, 11, 

тел. / факс 8-3467-37 
-53-51. 

«Ханты-Мансийской 
центр занятости» 

айкеӆ 
Хӑнты ясӑӊа 

тулмащтӑс 
Владимир НОСКИН  

Хўӆ веӆты вєрӑт оӆӑӊӑн  Тӑта мосванӑн окру-
гев правительства хот 
йитн видеоконферен-
ция щирн Югра мўвев 
вән вошӑт па районӑт 
ӆуваттыйн хўӆ веӆты 
вєрӑт артаӆӑты кәщайт 
мирхот вєрсӑт. Ӆыв луп-
сӑт, муй щирн тӑм йисн 
арсыр хўӆ веӆпӑсӆӑты 
щирӑт округевн мӑн-
ӆӑт па муйсӑр йиӆўп 
поступсэт щи вєр оӆӑ-
ӊӑн Россия хон пєлӑкн 
ӆэщӑтсыйт.

Сырыя мирхота ӑк-
тӑщум хӑннєхуя-

тӑт еӆпийн «Муй щирн 
хўӆ веӆпӑс вєрӑт окру-
гев хущи вєрӆыйт» Югра 
промышленность де-
партамент тӑхи кәща 
ӆӑӊкӑр хә Аким Слепо -
куров путӑр тӑс, хуты 
тӑм йисн ок руг мўвев 
ӆуваттыйн араттєӆн  
хўӆ веӆ пӑсӆӑты 146 тӑ-
хи вәӆ па рәпитӆ. Щи-
мӑщ утӑт эвӑӆт ин тәп 
14 тӑхийн хӑннєхуятӑт 
нємасыя арсыр ӆєтутӑт 
па консервайт ӆэщӑтты 
пӑта хўӆ веӆпӑсӆӑӆӑт. 
Щӑӆта 11 тӑхийн рәпит-
ты хуятӑт ищиты хўӆ 
веӆӆӑт па ӛхӑт ёша пав-
тум хўӆӆаӆ нєма сыя по-
тӑӆтӑӆӆаӆ па еӆ ты ныӆ-
ӆаӆ. Щитӑт тумпийн, 
121 тӑхи округев хущи 
тәп хўӆ веӆпӑсӆӑты вє -
рӑт унтасн вәӆ па рә-
питӆ. Тӑм хӑщум 2018-
мит оӆн ӆыв араттєӆн 
округев ӆуваттыйн 14 
щурӑс тонна арат хўӆ 
мущатсӑт. Мосӆ ищиты 
лупты, хуты юхи питум 
оӆӑтн ӆыв арпєлӑк 
мєвты, кеӆщи, щӑпӑр, 
тўвхўӆ муй па сорт па 
паннє хўӆӑт веӆпӑсӆӑты 
вєритӆӑт. Ас хўӆ тӑм 
йисн, вантэ,  ӆєваса веӆ-
пӑсӆӑты ӑн па єсӑӆӆа.  
Ка шӑӊ оӆ мӑр мўӊ веӆпӑс 
ёхӆўв округев Ас, Ӆаӊаӆ, 
Ӆєв па Конда юханӑтн 
иса веӆпӑсӆӑӆӑт. Мосӆ  
лупты, хуты мсыева 
ки ӆўӊӑтты, ӆыв тәп 88 
процента арат Югра мўв 
хўӆы тащӑт эвӑӆт вәӆ-
ты хўӆӑт ёша павӑтӆӑт. 

Арпєлӑк тӑм хӑщум 
оӆӑтн веӆпӑсӆӑты хуятӑт 
60-70 процента арат хўӆ 
тәп мущатӆӑт. Арсыр хўӆ 
пиӆа рәпитты тӑхет иса 
сыр-сыр мўӊева мосты 
ӆєтутӑт ӆэщӑтӆӑт. Итәх 
хўӆӑт па тӑхет эвӑӆт 
тыв тәӆыйт, арпєлӑк хўӆ 
ищипа тӑта веӆпӑсӆӑӆа. 

Щӑӆта Росры бо-
лов  ства  тӑхи 

кәща хә Рус лан Роман-
чук айкеӆ тәс. Ӆўв пу-
тӑртӑс, хуты хўӆ веӆ пӑс-
ӆӑты тӑм йисн рӑхӆ па 
муй щирн иса ӑн па 
рӑхӆ, муй сӑр йиӆуп веӆ-
пӑс щи рӑт Россия мўвев 
кәщайт вўсӑт.

Уша йис, хуты тӑм 
пўш араттєӆн кӑт щу-
рӑс муӆтас рӑхты нєпек 
хўӆ веӆпӑсӆӑты хӑннє-
хуятӑта мӑсы. Тәняӆ оӆ 
тәп щурӑс муӆтас щи-
мӑщ нєпек лакка орт-
сӑт. Р. Романчук еӆӆы 
пу тӑртӑс, хуты тӑта мос-
ванӑн ӆўв ӆӑӊкӑр ёхӆаӆ 
пиӆа моторӑӊ хопн 
Ӆа ӊаӆ ас хўват ӊхсӑт 
па хўӆ веӆпӑсӆӑты ёх 
хущи рӑхты нєпекӑт 
артаӆӑсӑт. Ӆыв хўӆ веӆ-
пӑсӆӑты ӆапӑт хӑннє-
хә пиӆа вәйтантыйӆсӑт 
па тәп кӑт хә хущи хўӆ 
веӆты рӑхты пӑта нємӑӊ 
нєпекӑт вәсӑт. Арпєлӑк 
хўӆ веӆпӑсӆӑты хуятӑт 
лупсӑт, хуты тәп ин уша 
вєрсӑт, муйсӑр нєпекӑт 

хўӆ мущатты пӑта иса 
хоп ӆыпийн тӑйты мосӆ.

Тӑм кәща хә щи пур-
айн хўӆ веӆпӑсӆӑты ёх 
кәща 20 щурӑс шойт арат  
вухн пунсӑӆэ. Щӑӆта 
хўӆ веӆпӑс тӑхеӆ вән 
кәщайт ищи Россия хон 
пєлӑк поступсэт щирн 
100 муй 200 щурӑс шойт 
вух ӆәӆн сухуптӑсӑт. Тәп 
щи пурайн Р. Романчук 
ӆӑӊкӑр ёхӆаӆ пиӆа ӑӆ 
щиты ӆыв пиӆэӆа пу-
тӑртсӑт па партсӑт, ӆәӆн  
иса мосты нєпекӑт ка-
шӑӊ хӑтӆ хопн ат тӑй-
сӑт. Вантэ, сыр-сыр тӑ-
хетн рәпитты кәщайт 
итәх хӑтӆӑтн нємасыя 
хўӆ веӆпӑсӆӑты ёх рӑх-
ты нєпекӑт артаӆумӑн 
ӊхӆӑт. Р. Роман чук 
ясӊӑт щирн, хўӆ веӆ-
пӑсӆӑты ёх кәща хә ху-
щи иса атэӆт тӑхийн 
«локальный акт» нємуп 
нєпек, хўӆ веӆты рӑхты 
нєпек па «промысловый 
журнал» нєпек тӑйты 
мосӆ. Щит ки ӑнтәм, 
тӑм йисн хӑннєхә хўӆ 
веӆпӑсӆӑты ӑн па єсӑӆ-
ӆы. Щӑӆта моторӑӊ хо-
пӑн ӊхты щира нєпек 
ищи мосӆ.

Еӆӆы кәща лупӑс, ху-
ты вәйт ӆор тыӆӑщ 

оӆӑӊ хӑтӆ вўш эвӑӆт ок-
ругев ӆуваттыйн «Сўс пу-
райн хўӆ ӆытуп хоӆьты 
вєр па мухсӑӊ хўӆ» ванӆ-
тупсы рыбоохрана, по-

лиция, транспортная 
прокуратура па Росгвар-
дия ёх ӆэщӑтты питӆӑт. 
Щӑӆта кашӑӊ хӑтӆ «про-
мысловый журнал» нє-
пека иса нух хӑншты 
мосӆ, муй арат па муйсӑр 
хўӆ веӆпӑсӆӑсӑт. Сәх 
хўӆ, мухсӑӊ па ай кӑры 
хўӆ хоӆпа ки питӆ, щит 
имухты хоӆуп эвӑӆт 
нух айӆтыева ӆӑрпит-
ты па йиӊка єсӑӆты. Щи 
пийн журнал нєпека 
па хӑншты мосӆ, муйсӑр 
хўӆӑт ёша питыйӆсӑт.

Щӑӆта хўӆ веӆпӑсӆӑты 
ёх кәща хә хущи вәӆты 
нємӑӊ нєпекӑн кашӑӊ 
рәпитты хӑннєхә иса нух 
хӑншман тӑйты мосӆ. 
Щи тумпийн, муй арат 
па муйсӑр хоӆпӑт хўӆ 
веӆты пӑта тӑйӆӑт, ищи 
щи нєпека хӑншты.

Юхи хӑщум кўтн 
Р. Ро манчук пу-

тӑртӑс, хуты тӑм йисн 
кашӑӊ хоӆуп хущи нє-
масыя нєпекн, веӆпӑс-
ӆӑты хә нєм ӆәӆн ма 
нух хӑншмӑн ат вәс. Ры-
боохрана ёх щимӑщ нєм 
ӑн тӑйты хоӆпӑт иса нух 
вўты питӆӑт. Вәйт  ӆор 
тыӆӑщ 15-мит хӑтӆ вўш 
эвӑӆт па ай тӑхет пот-
ты тыӆӑщ 15-мит хӑтӆ 
вәнты ноптӑӆты хоӆупн 
Ас па пусӆӑт хущи иса ӑн 
рӑхӆ веӆпӑсӆӑты.

Владимир ЕНОВ

Пўӆяӊ яйӊӑн 
вуӆаӊ ӆаӆьн

Мўӊ газетаева ванкўтӆы мир пищма хӑнш-
ӆӑт. Ин Урай вош эвӑӆт нєпек юхтӑс. Вуӆаӊ 
ӆаӆьн вәӆум хӑннєхуятӑт оӆӑӊӑн путӑр «Совет 
ветеранов» нємуп тӑхийн рәпитты ёх китсӑт. 
Мўӊ тӑм вўш эвӑӆт «Хӑнты ясӑӊ» нєпекев хущи 
щи пищмайт хӑншты питӆўв.

Конда ёхмӑӊ, ӆорӑӊ 
хурамӑӊ мўв. Тӑта хўв 
йистєӆн вухаӆь мир 
ӆовӑт ӆавӑӆман, сыр-
сыр єпӆӑӊ ӆєтутӑт мўвн 
єнмӑӆман вәсӑт. Ӆыв 
вәншєӊ хӑр вәнтӑтн 
тулхӑт, арсыр вонь щу-
мутӑт ӑктыйӆсӑт. Вой-
хўӆ веӆпӑсӆӑсӑт. Хўв 
йисн Конда мўв мух-
ты тынєсты ӛш Ирбит, 
Свердловск вошӊӑ на 
вәс. 

уша йис, ӆўв щатьща-
щеӆ мўва сащты, йиӊ-
ка сащты Василий Ива-
нович Чапаев пиӆа ӆаӆь 
ӛша ӊхӑс. Мӑтты ӆўв 
вантман щи вуӆаӊ ики 
йиӊка питӑс па ӑнтәма 
йис. Щимӑщ нє мӑӊ-
сыйӊ ёх Люция Тимо-
феевна щатьща щи вәй-
ман тӑйс. 

Щащеӆ Агафья Дмит-
риевна ма хошӑс тый-
ты. Щи тумпи ӆўв нє-
масыя сухмӑт эвӑӆт 
ткацкой станокӑн рнас 
сух вєриӆӑс. Щӑӆта щи 
сухӑта  арсыр хурамӑӊ 
хӑншет ёнтыӆӑс. Кат-
рая йиты сухнюр еӆӆы 
ӑн вущкийӆсӑӆэ. Щи тӑт 
эвӑӆт хот хӑрыя пун-
ты сухӑт тыйиӆӑс. Ӆўв 
ёнтум, тыюм пурмӑс-
ӆаӆ хиӆнєӆаӆн хуӆна 
вантыйӆман тӑйӆайт.

Тӑм кӑтӊӑн Иллари-
он Иванович па Агафья 
Дмитриевна кӑт пух 
тӑйсӑӊӑн.

Ӆын пухӑн Тимофей 
Илларионович Конда 
мўвн Нахрачи вошн 
1905-мит оӆн сєма пи-
тӑс. Ӆаӆь еӆпийн ӆўв 
Лениград вошн А.И. Гер-
цен нємпи институт 
етшуптӑс. Щи пийн 
Кондинской мўвн юс-
тиция вєрӑт әхтыйн 
рәпитӑс, вой-хўӆ веӆ-
пӑсӆӑс. Ими тәтьӆяс, кӑт 
няврєм тӑйс. Ӆаӆь еӆ-
пи оӆӑтн Сатыга вошн 
кәщая вәс. Вуӆаӊ ӆаӆя 
вәйт ӆор тыӆӑщ 5-мит 
хӑтӑӆн 1943-мит оӆн 
тәсы. Юхи хоттєӆ ёхӆа-
ӆа вуӆаӊ ӆаӆь I степень 
орден, кӑт мевӆ пос 

«За боевые заслуги» 
китса. Щи тумпи ша-
лєӊ пищма юхтӑс, хута 
хӑншман вәс: «Тимофей  
Илларионович Ижняков 
вәйт ӆор тыӆӑщ 5-мит 
хӑтӑӆн 1944-мит оӆн 
Польша мўвн немщӑт 
пиӆа ӆаӆясман ӑнтәма 
йис».

пиӆа вәйтантыӆӑс. Щи 
ики лупӑс:

— Хотӑт, юхӑт, мўв иса 
ӆаӆь пәсӑӊа йисӑт, щит 
шєӊк ӆавӑрт ӆаӆь вәс. 
Советской Союз солдатӑт 
ӆыв вәӆупсыӆаӆ ухӆаӆ 
мўӊ мўвев вәньӆьман 
пунсӑт. Тӑм ӆаӆьн ар 
хӑннєхә мәшмӑӆса, щи 
киньща ар хуят ӑнтә-
ма йис.

Тӑм хоттєӆ ёх ки-
мӑт пух Фёдор Илла-
рионович Иженяков. 
Ӆўв 1919-мит оӆн Конда 
мўвн Нахрачи вошн 
сєма питӑс. 1939-мит 
оӆн лыпӑт хойты ты ӆӑщ 
8-мит хӑтӑӆн ар мияя 
вохса. Айӆат вухаӆь хә 
Фёдор Иженяков Бело-
руссия мўв вәньӆьты 
китса. ўв щив имухты 
10-мит класс етшупту-
маӆ юпийн тәсы. Ӛхӑт 
иса щира вәтшӑсы. Ин 
па нємӑӆт хуятн ӑн 
вәӆы, муй тӑхийн па 
хән ӑнтәма йис.

Тӑм кӑт яйӊӑн хўв 
нәпӑт рәтнаӆанӑн нәм-
ман тӑйты пит ӆай ӊӑн. 
Ӆын няврємӑт ма еӆлы 
вәӆты нуви хӑтӆ пӑта 
мўвев вәньӆьсӑӊӑн.

Ольга ГАВРИЛОВА, 
Урай вош 

«Источник» нємпи 
тӑхийн рәпитты ими  

Хӑнты ясӑӊа 
тулмӑщтӑс 

Ульяна ДАНИЛО

Конда мўв нє Люция 
Тимофеевна ащеӆ па 
акеӆ оӆӑӊӑн путӑр-
тӑс. Ӆын вуӆаӊ ӆаӆьн 
вәсӊӑн. Стага вошн, 
ӛхӑт Нахрачи кәртӑн 
щатьщащеӆ Илларион 
Иванович па щащеӆ 
Агафья Дмитриевна 
Иженяковӊӑн вәсӊӑн. 
Ӆын каркам кӑтӊӑн 
хотн наӊк юх эвӑӆт 
омсыйӆсӑӆн, ин хуӆна 
омӑсӆ. Щатьщащеӆ 
Илларион Иванович 
Иженяков Конда мўвн 
мирн ма вәсы. Люция 
Тимофеевна ясӑӊ эвӑӆт 

Люция Тимофеевна 
ащеӆ оӆӑӊӑн тӑмиты 
путӑртӑӆ:

– Польша мўв вура-
кӑт эвӑӆт вәньӆьмеӆн 
шєӊк ӆавӑрт па пӑӆ-
тап ӆаӆь вәс. Ар сол-
дат ухӆаӆ щӑта пунсӑт. 
Сыры ащев тӑм мўвн 
шавиман вәс. Ӛхӑт 
ӆыв хуӆыева Варшава 
вошн йиӆпа шависайт. 
Ма апалнєӊєм Маина 
Тимофеевна Киселёва 
Польша мўва ащев ша-
виюм тӑхия ӊхӑс.

Ӆўв щӑта щи пӑӆтап 
ӆаӆь вантум ики Юзеф 

Л.Т. Цветкова ащеӆ па акеӆ оӆӑӊӑн путӑртӑӆ

Ф.И. ИженяковТ.И. Иженяков

Шуши мир мӑӊхӑтӆ
B   Еӆӆы путӑр. Оӆӑӊ 
лопӑсн  оӆӊитуман  вәӆ.

Хӑнты ариты нє Вера 
Кондратьева тумранӑн 
юнтман «Югра» нємпи 
ар арийс. Щӑӆта мойӊ 
мир еӆпийн «Ас ай ёх» 
нємпи якты тӑхи эвет 
хӑнты як яксӑт. Тӑм 
оӆн «Торум Маа» нєм-
пи музей ёх «Хӑннєхә 
ар — вәӆупсэӆ ар» нємуп 
вєр тәӆы, щирн еӆӆы 
хӑнты ими Зоя Лозямова 

ӆўв вәӆупсэӆ оӆӑӊӑн ар 
арийс. Щи юпийн мойӊ 
па Ёмвошӑӊ ариты-як-
ты тӑхет ёх мир еӆпийн 
етнхот аӆьсӑт. Тэк кәрт 
эвӑӆт «Ас нэ» нємпи 
ариты-якты тӑхи имет 
эвет пиӆа арисӑт па 
яксӑт. Мўӊ «Ёмвош ёх» 
нємпи ариты тӑхи нєӊӑт 
ищи «Ӆапӑт най» (ясӑӊ 
па арсўв Зоя Лозямова) 
па «Екрӑт хўват» (ясӑӊ 
па арсўв Валентина 
Швецова (Ерныхова) 
ар  ӊӑн арисўв. Щи тум-
пи Валентина Швецова 

няврємӑт еӆ вәӆупсы 
тәты оӆӑӊӑн арӆ арийс.

Ӛхӑт хӑнты-вухаӆь 
имет, икет, няврємӑт 
катра щирн ёнтум, сє-
вум, вєрум, щӑӆта тӑм 
йис мўӊ хӑншиӆўв пи-
ӆа тывум ӆәмӑтсухӑт 
ванӆтӑсӑт. Шєӊк әмӑщ 
вәс вантты, хуты ипуӆяӊ 
вәна пєлка ювум имет 
па айӆат нєӊӑт мирэ-
ва аӆьсӑт, муй щирн 
ӆыв тәса па хурамӑ-
ӊа ёнтты хошӆӑт. Югра 
мўвев шуши мирева 
шєӊк әмӑщ вәс вантты, 
муйсӑр еша па хурпи 
хўвшӑк рнасӑт мўӊ 
увӑс хӑнтыӆўв тӑйӆӑт. 
Щит Юлия Накова Лиза 
эвеӆ пиӆа аӆяс.

«Торум Маа» нємпи 
катра пурмӑсӑт ӆавӑӆ-
ты па «Югра ӆыӆӊуп-
тӑты» оса тӑхи кәща 
нє Людмила Алфёрова 

лупӑс: «30 оӆ юхӆы шу-
ши мирӆўв оса тӑхи 
пўншсы. Щи пура вўш 
эвӑӆт щи тӑхи ёх ар м 
вєр вєрман вәс. Тӑм оса 
тӑхи ёх депутатӑта нёт-
сӑт 70-кєм поступсэт 
ӆэщӑтты. Щи тумпи ок-
ругев ӆуваттыйн «Юг-
ра ӆыӆӊуптӑты» нєм пи 
19 тӑхи вєрсўв, щӑта 
рәпитты кәщайт пиӆа 
мўӊ инумӑсн рәпитӆўв. 
2013-мит оӆн Россия ӆу-
ваттыйн мўӊ оса тӑхев 
мєт м тӑхия пирисы. 
Мўӊ тӑхев щимӑщ так 
ясӑӊ тӑйӆўв: «Йис вә-
ӆупсы ӆавӑӆман еӆӆы 
мӑнӆўв-шәшӆўв».

Щи юпийн Л.А. Алфё-
рова хӑнты, вухаӆь па 
юрн мир йис вәӆупсы 
ӆавӑӆты па еӆ тәты ёха 
ишӑкты  нєпекӑт  мойӆӑс.

Щи хӑтӆ «Ӆохтоткәрт 
вәӆупсы» нємпи Мит-
рофан Тебетев хурӑӊ 
ванӆтупсы ӆэщӑтман 
вәс. Щитӑт М.А. Тебетев 
ӆәхсэӆ Леонид Струсь 
тәс. Хәнты М. Тебетев 

лупийӆӑс: «Хәнты ма 
нумӑса юхӑтсум, ху-
ты рәт кәртєм хӑншты 
мосӆ. на па еӆӆы щи 
кәрт лӑп пунсы». 

Ӛхӑтшӑк «Торум Маа» 
тӑхийн рәпитты учё-
ной нє Раиса Решет-
никова мӑӊхӑтӆа юх-
тум пушхиета Таисья 
Чучелинайн хӑншум 
«Ёхум воньщумутсємие» 

хӑнты моньщ ӆўӊтӑс па 
ипу ӆяӊ ӆўвеӆа нётум 
нєӊӆаӆн ёш аканятн 
е т н х о т  в а н ӆ т ӑ с ы . 
Щи пийн па Аль-
бина Мехнина вошӑӊ 
няврємӑт вухаӆь ясӑӊа 
вәнӆтӑс.

Етнхот тумпи щи 
хӑтӆ «Кина вантты хот» 
рәпитӑс, щӑта Ямал 
вуӆаӊ Пуӆӊавӑт вош 
эвӑӆт юхтум хӑнты ясӑ-
ӊӑн передачайт вєр ты 
нє Юлия Накова шуши 

мир вәӆупсы оӆӑӊӑн 
кинайӆаӆ аӆяс.

Мойӊ ёх няврємӆаӆ 
пиӆа арсыр хурамӑӊ 
пурмӑсӑт вєрты вәнӆ-
тыйӆсӑт. Шуши мир ху-
рамӑӊ пурмӑсӑт тынєс-
ты хӑр рәпитӑс. 

Ӆўӊ хотн вухаӆь мир 
поэтесса Светлана Ди-
нисламова «Вухаӆь 
ясӑӊ ӑшколайн» нєм-
пи вәнӆтӑты хӑр ӆэщӑ-
тӑс. Щӑта путӑр мӑнӑс, 
хутыса тӑм йисн рәт 
ясӑӊ вәнӆтӑты нєпекӑт 
ӆэщӑтты мосӆ.

Щи тухӑӆпи кашӑӊ 
хуят «Хоттєӆ ёх вәӆуп-
сы рәт мўвев вә ӆуп-
сыйн» нємпи вєр хўват 
єтум кӑт киника вант-
ты вєритӑс. Щӑта шуши 
мир рәтӑт оӆӑӊӑн уша 
вєрты рӑхӆ.

Юхи мӑнты еӆпийн 
мойӊ па вошӑӊ мир 
шуши мир «Торум Маа» 
музейн вєрум єпӆӑӊ 
нянь пиӆа соӆамат, хўӆ 
хошум йиӊк ӆєсӑт па 
турнӑӊ шай яньщсӑт.

мӑӊхӑтӆ шєӊк ма 
ӆэщӑтман вәс. Тыв 
Сәрханӆ, Нижне вар-
товской, Сў мӑтвош 
па па округ районӑт, 
Ямал мўв Пуӆӊавӑт ву-
ӆаӊ вош эвӑӆт мойӊ ёх 
юхтыйӆсӑт. 

Щимӑщ вәйтантупсэт 
шєӊк мосӆӑт. Вантэ, тӑта 
мўӊ шуши мирӆўв ӑнтә 
тәп вәйтантыйӆӆӑт, 
тӑта па мир мўӊ йис 
вәӆупсэв оӆӑӊӑн әмӑщ 
ай уша павӑтӆӑт.

Людмила 
ЛОНГОРТОВА

«Ёмвош ёх» тӑхи нєӊӑт

М.А.Тебетев хурӑт ванӆтӑӆыйт

Шуши мирӆ 
хура хӑншсӑӆэ

Хӑнты мир эвӑӆт вәӆум хўр хӑншты хә 
Митрофан Алексеевич Тебетев шәӊӑт вәйт ӆор 
тыӆӑщ 8-мит хӑтӆӑн 95 оӆа ӆәӆн йис. Тӑм вуӆаӊ 
хә 1924-мит оӆн Манстӑр районӑн Лохтоткәр-
тӑн сєма питӑс. Ӑӊкеӆ-ащеӆ Арина Фёдоровна 
па Алексей Михайлович Тебетевӊӑн Холопанты 
кәрт эвӑӆт вәсӊӑн.

Митрофан Алек се-
евич айӆат пура вўш 
эвӑӆт хурӑт хӑншты 
питӑс. Ӑшколайн вәнӆ-
тыйӆмаӆн стенгазе-
тайт, плакатӑт хӑншӑс. 
1939-мит оӆн няврємӑт 
Москва хон вош вант-
ты тәтьӆясыйт. Щӑта 
Митрофан Третья ков-
ской галерея тӑхия ӊ-
хӑс, хута вуӆаӊ хуя тӑтн 
хӑншум хурӑт шиваӆӑс. 
Ӆўв еӆӆы ищиты хура-
мӑӊа хурӑт хӑншты 
ӆӑӊхас. Хӑнты хә 1942-
мит оӆн оӆюпн хӑншум 
«Хутӑӊ нӛрум» па «Ӆўӊа» 
мєт оӆӑӊ хурӆаӆ тывсӑт. 
Щи юпийн 1944-мит оӆн 
ар хур Сўмӑтвош оӆӑ-
ӊӑн хӑншӑс, щит «Озе-
ро Турват. Урал», «Усть-
Манья. Осень». «Шуга 
на Сосьве». 1950-мит 
оӆӑтн ӆўв «Хӑнтэт рәт 
ясӑӊӑн газета ӆўӊӑт-
ӆӑт» хур хӑншӑс. 1959-
мит оӆн заочной щирн 
Н.К. Крупской нє муп  
искусствайт Народ-

ной университет хущи 
вәнӆтыӆӑс. 

1970-мит оӆӑт вўш 
эвӑӆт Митрофан Алек-
сеевич сыр-сыр ванӆ-
тупсэтн хурӆаӆ ванӆ-
тӑты питсыйт. 1980-мит 
оӆӑтн «У чувала», «В из-
бе среднеобского хан-
ты. Середина XIX века» 
хурӑт хӑншӑӆ, хута хӑн-
тэт вәӆты щирӑт ванӆ тӑӆ. 
Ищи оӆӑтн Митро фан 
Алексеевич юх пурмӑ-
сӑт нюхрантты пи тӑс. 
1993-мит олн ӆўв «Россия 
хурӑт хӑншты хуя тӑт» 
тӑхия вўсы. Ищи оӆн «Сў-
мӑтвош» нємпи ванӆ-
туп сэӆ пўнш сы, хута Сў-
мӑтвош оӆӑ ӊӑн хӑншум 
хурӆаӆ ванӆтӑсыйт.

Вәйт ӆор тыӆӑщ 9-мит 
хӑтӆӑн шуши мирӑт 
мӑӊхӑтӆ пурайн «Торум 
Маа» пурмӑсӑт ванӆтӑ-
ты па шавиты тӑхийн 
нємасыя ӆўв сєма питум 
хӑтӆӑӆ вўраӊӑн етнхот 
вєрӑнтсы. Хута ӆўв 
оӆӊӑӆн путӑртсы па 
итәх хӑншум хурӆаӆ 
ванӆтӑсыйт. Етнхотн 
ӑктӑщсӑт щи хуятӑт, 
хуйтатн ӆўв ма вәйт-
сы, ӆўв пиӆэӆа хәнты 
рәпитсӑт, муй па вәй-
тантыйӆсӑт. Етнхот 
Эрика Сургутскова тәс. 
Ӆўв М.А. Тебетев оӆӑӊӑн 
ай павтӑс. Хута ӆўв сє ма 
питӑс, єнмӑс, хута рә-
питӑс. Хута ӆўв хӑншум 
хурӆаӆ шиваӆӑты рӑхӆ.

Щӑӆта «Торум Маа» 
музей ух нє, «Югра ӆыӆ-

ӊуптӑты» тӑхи әхтыйн 
кәща ими Людмила 
Алфёрова путӑртӑс, ху -
ты ӆўв мєт оӆӑӊ пўш 
М.А. Тебетев пиӆа вәй-
тан тӑс. Щи пурайн Люд-
мила Алек санд ровна 
Нягань вошн «Югра 
ӆыӆӊуп тӑты» тӑхийн 
рәпитӑс па Митрофан 
Алексеевичӑн ӆўв Шер-
кальской музей хота 
мӑӊхӑтӆа вохсы. Ӆўв 
Тамара Васильевна 
Диодорова эвӑӆт хәӆ-
ӆяс щи ики оӆӑӊӑн. 
Па ӛхӑт ванашӑк ӆўвеӆ 
уша вєрсӑӆэ па арсыр 
вєрӑтн иса щи нётты 
питсӑӆэ. Иса Митро-
фан Алексеевич ӑнтәма 
йиты вәнты ӆавӑӆман па 
нётман щи тӑйсӑӆэ. 

— Ма ӆўвеӆ тәп м хо-
шум ясӑӊӑн нәмӑӆмӑ-
ӆєм. Ӆўв тарӑӊ хуята вәс, 
хәсӆа ӑнт омсӑс, мосӑс ки, 
так ясӑӊ пу тӑртӑс, нєм-
хуят эвӑӆт ӑн пӑ  ӆӑс, — 
лупӑӆ Л. Алфёрова.

Шӑншвош кәртӑӊ 
музейн рәпитты ими 
Наталья Крюкова пу-
тӑртӑс, ху ты Шӑнш вош 
пурмӑ сӑт ӑкӑтты па ша-
виты хот М.А. Тебетев 
унтасн ты вӑс. Ӆўв щив 
хӑншум хурӆаӆ мойӆӑс, 
Холопант кәрт эвӑӆт 
опращӆаӆ пурмӑсӑт 
щив тәс.

— Митрофан Алексе-
евич Лохтоткәрт рәт 
кәр  тӑӆ сӑмӆ вўшӑӆн тӑй-

сӑӆэ, ар хур кәртӑӆ па 
щӑта вәӆты мирӆ оӆӑ-
ӊӑн хӑншӑс, — путӑртӑс 
Н. Крюкова.

Округевн ар оӆ тох-
тура рәпитум ики Лео-
нид Струсь ищи Мит-
рофан Алексеевич пи  ӆа 
вәтаӊа вәс. М.А.Те бетев 
Ёмвошн мир мӑӆ тӑты 
вєр әхтыйн вәнӆтыӆӑс, 
щӑӆта Сўмӑтвош райо-
нӑн рәпитӑс. Лео нид 
Фи липпович щи оӆӑт 
оӆӑ ӊӑн нәмӑӆмӑс. Ӛхӑт 
Л. Струсь  нємасыя Мит-
рофан Алексеевич пӑта 
арӑт хӑ ншӑс, хура, ки-
ная вўсӆэ, ӆўв оӆӊӑӆн 
нєпе ка хӑншӑс.

М.А. Тебетев 1978-мит 
оӆн Ёмвош вуӆаӊ хуята 
нємн мӑсы, «Ветеран 
труда», «Труженик тыла» 
нємӊӑн тӑйс. Ӆўв сыр-
сыр мєвӆ посӑтн, ишӑк 
нєпекӑтн, мойӆупсэтн  
мойӆыйӆсы. Хӑншум 
хур ӆаӆ Россия мўвев па па 
хон пєлӑк мўвӑт музеят 
хущи вәӆӆӑт. Митрофан 
Алексеевич 2011-мит 
оӆн лыпӑт тыӆӑщ 11-мит 
хӑтӆӑн ӑнтәма йис.

Тӑм хурӑт хӑншты 
вуӆаӊ хӑнты хә мирн 
нәмты питӆы. Рәт мирӆ, 
мўвӑӆ оӆӑӊӑн хӑншум 
хурӆаӆ веккеши тӑта 
хӑщӆӑт. Еӆӆы вәӆты ёхн 
вантты питӆыйт па ӆўв 
хурӆаӆ мухты рәт мўвеӆ 
сӑмӑӊа тӑйты питӆӑт.

Надежда ВАХ

М.А. Тебетев

М.А. Тебетев хӑншум хур

Мир лекщитман вәс
Йистєӆн хӑнтэт Увӑс мўвн хўӆ, вой веӆпӑсӆу-

ман, вўӆы тащ ӆавӑӆман вәсӑт. Щи рәпатайт кєнӑт 
хән? Мирэв щи ӆавӑрт рәпатайт тўвман ванкўтӆы 
мәшитсӑт, тәп иса пурайн хоттєӆ ёх кўтн ёшн 
муй так ясӊӑт лупты хуятӑт вәсӑт, ӆыв лекщит-
ты хошсӑт.

И щимӑщ ими оӆӑ-
ӊӑн тӑмхӑтӆ хӑнш-

ты ӆӑӊхаӆум. Щит хӑнты 
ими Федосья Васильев-
на Валей. Вәйт ӆор ты-
ӆӑщ 15-митн ӆўв 80 оӆа 
йис. Вәӆупсэӆ мӑр мир 
лекщитман вәс, щи ӆа-
вӑрт рәпатайӆ мосман 
тӑйсӑӆэ. Хӑннєхә ма 
йиӆ ки, ӆўвеӆа амӑт.

Пәкӑр кәртӑн имєӊӑн-
икєӊӑн вәсӊӑн, щит Ва-
силий Дмитриевич па 
Агафья Степановна Ряб-
чиковӊӑн. Василий — 
Пәкӑр кәртӑӊ хә, Агафья 
Тӑӆ кәрт юхан (рўщ 
щирн Горной Сор) кәрт 
Шульгин рәт эвӑӆт 
йиӆ. Ӆыв семьяеӆн хә-
ӆум няврєм вәс: Ма-
рия, Владимир, Татья на. 
Вәйт ӆор тыӆӑщ 15-
мит хӑтӆӑн ӆыв хотеӆн 
ай эвие сєма питӑс, 
щикєм м па хурасӑӊ 
эвие. Ӆўв имухты Фе-
досья греческой нємн 
пўнсы, щи ясӑӊ эвӑӆт 
тулмащтӑты ки — щит 
Тәрум Ащийн миюм 
хӑннєхә.

Ащеӆ вўӆы хота ӊ-
хӑс, хўӆ па вой веӆ-

пӑсӆӑс. Ӑӊкеӆ иса пурайн 
ӆў ве ӆа нётӑс, хот рәпата 
тәс, няврємӑт єнмӑӆтӑс. 
Ащеӆ ӆавӑрт рәпата тәс, 
итәх пурайн мәшитӑс. 
Петәщ эвие мәшӑӊ 
ащеӆ пєӆы вантӑс па 
ай тєӆн нәмӑсӑс: «Вәна 
йиӆум — ай тохтура 
вәнӆ тыйӆӆум». Щиты 
щи тывӑс. Федосья 
Рябчикова — м ком-
сомол эвия вәс. Ӑшко-
ла юхи хӑщум классӑтн 
вәнӆтыӆум пурайн ӆўв 
Йиӊки союм кәртӑн 
кирмӑщ вєрты нётӑс, 

еӆӆы вәнӆтыйӆты пӑта 
тыӆӑщ вухӑт ӑктӑс па 
шавийс. ма ӑшкола 
етшуптумӑӆ пийн 
пиӆнєӊӑӆ пиӆа тўтӑӊ 
хопн Ёмвоша мӑнӑс. 
«Щи пурайн ар щос тў-
тӑӊ хопн мӑнты мосӑс. 
Вантэ, ванкўтӆы нык 
хойӆясўв, тўтӑӊ хоп кәр 
ӑӆты пӑта юх сєварсўв, 
тәп щи пийн еӆӆы 
мӑнсўв», — нәмӑӆмӑс 
Ф.В. Валей.

Ёмвоша юхтӑс, мед-
училищайн ма 

экза менӑт мӑс па вәнӆ-
тыйӆты питӑс. Нәм ӆӑ   ӆэ: 
«Вәӆты-хоӆты хотн вән 
кәр вәс, щирн вәнӆ-
тыйӆты тумпи вән-
та юх сэвӑрты ӊ х сўв. 
Щи тумпи ай тох  ту-
рӑт вәнӆтӑты хот атэӆт 
картәпка хӑр тӑйс, ӆў-
ӊӑн картәпка омӑс сўв, 
сўсн ӑкӑтсўв. Вәнӆ -
тыйӆты пурайн рўть-
щӑты хӑтӆӑтн тул хӑт, 
воньщумутӑт, нохӑр 
сємӑт ӑкӑтсўв». 

Н є п е к ӑ ӊ а  ю в м а ӆ 
пийн айӆат Федосья 
хута тәп ӑн рәпитӑс — 
Сўмӑтвош район хў-
ваттыйн — Пәкӑр, Де-
мино, Устрём, Шайтан ка 
кәртӑтн. Икєӊа йис. 
Валерий Иванович Ва-
лей икеӆ пиӆа хәт няв-
рєм тӑйсӑӊӑн, ин тәп 
нӆ хуят хӑщӑс. Володя 
пухӆ Тюмень вошн вәӆ 
па рәпитӆ. Татья эвеӆ 
ар оӆ Сўмӑтвошн хӑтӆ 
мӑр ай няврємӑт тӑйты 
нєӊа рәпитӆ, Иван па 
Александр пухӊӑӆ хўӆ 
веӆпӑсӆуман вәӆӆӑӊӑн. 
Федосья Васильевна 
хиӆэт, хиӆнєӊӑт, хиӆы-
хиӆэт тӑйӆ.

1970-мит оӆӑтн ӆўв 
семьяеӆ пиӆа Сўмӑт-
воша касӆӑс. Тӑта «Ма-
лышок» нємпи хӑтӆ мӑр 
ай няврємӑт тӑйты хотн 
кәр ӑӆты нєӊа вәс. Щӑӆ-
та Федосья Васильевна 
Сўмӑтвошӑӊ турӑх мәш 
мӑӆты хотн ай тохту -
ра рәпитӑс. Итәх пу-
райн ӆўвеӆ хәӆӑнтмємн 
ма нәмӑссум, ӆўв иса 
Сўмӑтвош па Нуви сӑӊ-
хум районӊӑнӑн вәӆ-
ты хӑнтэт па вухаӆят 
вәӆ. Вантэ, итәх пу-
райн лупӑӆ: «Тӑм нє 
муй хә ма ищи вәӆєм, 
ӆўв мўӊ пәӆьницаевн 
мӑӆтыӆӑс».

Ай тохтур ими Федо-
сья Валей мўӊева, 

айӆат ёха, лупийӆ: «Мўӊ 
увӑс мирӆўв муй пӑта 
хўв йис нәпӑт вәсӑт — 
ӆыв иса пурайн рәпитсӑт. 
Тумтӑка вәӆты пӑта ӊх-
ты-шәшты, муӆты вєр-
ты мосӆ». Ӆўв щиты щи 
вәӆ, тӑм пура вәнты мис 
тӑйӆ, вошӑӊ кӑт нарту-
пӑӊ хотн вәӆ, тәп кашӑӊ 
хӑтӆ пухӊӑӆаӆ вәӆты 
хота мис пәсты ӊ -
хийӆ. Ф.В. Ва  лей лупийӆ: 
«Ма 57 оӆ мис тӑйӆум. 
Мис — щи кєм мосты хот 
вой, ар єпӆӑӊ ӆєтут мӑӆ: 
єсум йиӊк, няр мис вуй, 
шўмум єсум йиӊк, рӑк 
(варәк), мис вуй».

Федосья Васильевна 
Валей ар оӆ мир лек-
щитмаӆ пӑта ишӑк-
ты нєпекӑт, «Ветеран 
труда» нєм тӑйӆ.

Сорни мосты Федо-
сья Васильевна, 

нӑӊ 80 оӆа йисӑн. Ар 
хошум ясӊӑт лупты 
ӆӑӊхаӆўв. Вәӆупсэн 
мӑр муйкєм арат мир 
лекщитсӑн, щи арат нӑ-
ӊена ӛр юхӆы ат кєр-
ӆӑӆ. Вән пәмащипа нӑӊ 
ӆавӑрт рәпатаен пӑта. 
Тәрум Ащийн ӆа вӑӆ-
ман ат тӑйӆыйн. Еӆ ӆы 
хўв йис нәпӑт тўмта ка 
вәӆа! Мўӊ нӑ ӊен мос -
ман тӑйӆэв.

Людмила 
ШУЛЬГИНА

Пиӆнєӊӑӆ пиӆа

Ф.В. Валей рәтнєӊӆаӆ пиӆа

Вәщ тыӆӑщ 18-21-мит хӑтӆӑтн Нуви сӑӊхум 
вош районӑн Паштӑр кәрта мойӊ ёх юхтыйӆсӑт. 
Ӆыв щӑта «Тәрум тўт» нємпи мӑӊхӑтӆ вєрӑнтсӑт. 
Щи вєр «Малая культурная мозаика Белоярского 
района» кӑсупсыйн нух питӑс. «Тәрум тўт» вєр 
әхтыйн кәща нєӊа «Россия народной мастер» 
нєм тӑйты нє Ирина Фирсова вәӆ.

Паштӑр кәртӑн «Тәрум тўт» хәтӆӑс

Кашӑӊ кәрт, хӑннєхә 
иты, ӆўв вәӆупсэӆн вәӆ. 
Паштӑр кәрт 149 оӆ юхӆы 
1870-мит тӑӆн тывӑс. Тӑм 
ай кәртые эвӑӆт ар мир 
хәнты ара мӑнсӑт, тәп 
сӑма рӑхты ай кәртыеӆ 
оӆӑӊӑн иса нәмӑӆмӑӆӑт. 
Тӑта шєӊк катра йис 
хот ӑнтәм, муӆты әмӑщ 
ут ищи ӑн шиваӆӑӆӑн. 
Тәп тӑта хурамӑӊ мўв-
йиӊк хурасӑт уша па-
вӑтты рӑхӆ: вутӑӊ вәй-
тӑт, лыптӑӊ вәнтӑт па 

ӆантӑӊ-хўӆӑӊ Асэв. Паш-
тӑр кәртӑн муӆ тыкєм 
Лельховӑт вәӆӆӑт. Ӆыв 
рәпатаяӊӑт па кутэӆн 
ӆәхсӑӊӑт.

Ӆўӊӑн мўвев-йиӊкев 
мєт хурамӑӊа йиӆ.  Вәщ 
тыӆӑщ хӑнтэтн — вўнш 
тыӆӑща, пєӆӊа тыӆӑща, 
мәрӑх воньщты тыӆӑща 
альщӑӆы. Щи хӑтӆӑтн 
кәртӑӊ мир турн вєрӆӑт, 
хўӆ веӆпӑсӆӑӆӑт па па 
арсыр мосты вєрӑт ӆэ-
щӑтӆӑт.

Щи єтӑр ӆўӊ хӑтӆӑтн 
мойӊ мир кәрта щи 
юхӑтсӑт. Намн ӆыв кәр-
тӑӊ ёхӆаӆн ӆавӑӆсыйт, 
єпӆӑӊ ӆєтутӑт щив тәсӑт. 
Щӑӆта мойӊ хуя тӑт нух 
кўшмӑӆсыйт, Ная-Вәр-
та пойкщӑсӑт па кўлу-
па мӑнсӑт. Кўлуп хотн 
«Паштӑр кәрт вєрӑнтты 
ёх» ванӆтупсы ӆэщӑтсы. 
Щӑта ёшн вєрум сыр-
сыр пурмӑсӑт шиваӆӑ ты 
рӑхӑс. «Россия народ-
ной мастер» нєм тӑйты 
нєӊӑт, щит Ираида Гри-
горьевна Неттина, Ак-
синья Григорьевна Ер-
ныхова, Валентина 
Гри горьевна Багишева 
тун ты пиӆа рәпитты 
щи рӑт ванӆтӑсӑт. Щӑӆ-
та хӑнты нєӊӑт шә мӑх 
вєрты мир вәнӆтӑсӑт.

Пушхӑт пӑта ӛращ-
ты кӑсупсы вєрӑнтсы. 
Няврємӑт пиӆа вән хуя-
тӑт ищи кӑссӑт. Кашӑӊ 
кӑсум хуят мойӆупсыйн 
па ишӑкты нєпекн 
кантсы.

Ищиты хопӑӊ кӑсуп-
сы па вәс. Щӑта 10 па 80 
тӑӆ ӆуват хуятӑт сӑран 
хопн кӑссӑт. Паштӑр 
икет Терентий Валерье-
вич, Антон Валерьевич, 
Андрей Валентинович, 
Михаил Юрьевич Лель-

ховӑт хопн тәса ӆовӑӆсӑт. 
Кӑсупсы артаӆӑты хуятӑт 
мєт апрӑӊ хуят пирисӑт. 

«Добрый югорчанин» 
вєр тәты нє Дарья Жу-
ренко кәртӑӊ хӑннєхуя-
тӑт пӑта єпӆӑӊ мойӆуп-
сэт ӑктӑс. Няврємӑта 
єпӆӑӊ ӆєтутӑт нємасыя 
ӆэщӑтум юнтупсы пу-
райн мӑсыйт. Вәнӆата 
вум хуятӑт ищи щит 
ёша павӑтсӑт. 

Вән пәмащипа ясӑӊ 
ӆӑӊхаӆўв лупты Паштӑр 
кәрт кәща нєӊа Татьяна 
Кирилловна Лельховая, 
щӑӆта Олега Борисови-
ча Данилова, Валерия 
Терентьевича, Антона 
Валерьевича, Михаила 
Юрьевича Лельховӑта, 
кўлуп кәща нєӊа Вера 
Терентьевна Даниловая.

Мўӊ нәмӑсӆўв, хуты 
ай кәртӑтн щимӑщ вәй-
тан тупсэт еӆӆы па тәты 
питӆўв. Ӆәӆн кўтэвн 
вәйтантыйӆты, путрє-
мӑты, муӆты йиӆуп вє-
рӑт уша павӑтты.

Ирина ФИРСОВА, 
«Тәрум тўт» вєр әхтыйн 

кәща нє

Хӑнты ясӑӊа 
тулмащтӑс 

Надежда ИЛЬИНА

Нуви сӑӊхум вош эвӑӆт юхтыӆум хӑнты имет

Пушхӑт ищи мойӆӑсыит

Рәпатайӆ оӆӑӊӑн айкеӆ вєрӑс
Лыпӑт тыӆӑщн Муши вошн Ӆорвош район 

культура па айӆат ёх вєрӑт ӆэщӑтты тӑхи кәща 
нє Марина Викторовна Мартишина эвӑӆт арсыр  
айкеӆӑт ӆўв рәпатайӆ оӆӑӊӑн уша павӑтсум. 

Кәща нє лупӑс, ху-
ты тӑм тӑхийн ӆўв 

тәп оӆ муӆтас рәпитӆ. 
Сырыя ищи Югра мўв 
округев хущи арсыр 
культура вєрӑт әхтыйн 
25 оӆ мӑр рәпитман вәс. 
Ӛхӑт па Ӆорвош район 
кәщаитн вохсы па ин 
 тӑм йиӆуп тӑхийн рә  па-
та ӆўвеӆа мущатӑс.

— Ма, вантэ, ар оӆ 
мӑр нын округ мўвн ху-
щи вәсум па хән нӑӊ 
Югра мўв хӑннєхуятӑт 
па ӆыв вәӆупсэӆ оӆӑ-
ӊӑн литературной вәй-
тантупсыйн путӑртсӑн, 
арпєлӑк хӑннєхә нємӑт 
муй ӆыв няврємӆаӆ иса 
мсыева вәйтӆӑӆам, — 
щиты ӆўв мӑнєма айкеӆ  
иньщӑсты пурамн лу-
пӑс. Еӆӆы тӑм кәща нє 
путӑртӑс, хуты Ӆорвош 
районӑн арпєлӑк иса 
хӑнты хуятӑт вәӆӆӑт, 
щит пӑта ӆўвеӆа ищипа 
кєншӑк арсыр культура 
вєрӑт тўӊматты. Сырыя 
Югра мўв округн ӆўв 
ищиты арсыр мирӑт ёх 
пиӆа рәпитӑс па кашӑӊ 
хӑннєхә пиӆа и нумса, и 
ясӑӊа юхӑтты вєритӑс. 
Марина Мартишина 
ясӊӑт щирн, культура 
вєрӑт пиӆа мкєм арат 
оӆ мӑр рәпитӆ па ищи-
па ар оӆ иса сыр-сыр 
социальной рәпатаитн 
кәща нєӊа вәс. Щит пӑта 
ин йиӆуп вєрӑӆ шєӊк 
сӑмӑӊа па ма тӑйӆӑӆэ.

Щӑӆта ма инь щӑс-
сєм ӆўвеӆ, муй-

арат хӑннєхә тӑмхӑтӆ 
Ӆорвош район  культура 
па айӆат ёх вєрӑт ӆэщӑт-
ты тӑхийн рәпитӆ. Юх-
ӆы пєӆы кә ща нє лупӑс, 
хуты ин тӑмхӑтӆ вәнта 
арат тєӆн 175 хӑннєхә 
ӆыв хущеӆа сыр-сыр 
рә пата вєрӑт ӆэщӑтмӑн 
вәӆ. Ӆыв культураеӆ 

хущи ин йис пурмӑсӑт 
тӑйты, щӑӆта кини-
кайт ӆўӊӑтты па вошӑӊ 
муй кәртӑӊ хӑннєхәйт 
рўтьщӑты хотӑт иса и 
тӑхия ӆуӊмӑн вәӆӆӑт. 
Тӑмхӑтӆ 10 рўтьщӑты 
хот, ищи арат кини-
кайт ӆўӊӑтты хот район 
ӆу в а т т ы й н  т ӑ й ӆ ӑ т. 
Щитӑт тумпийн, арсыр 
йис пурмӑсӑт шавиты хо-
тӑт, щит: «Сӑран ёх  хот», 
район «Йис пурмӑсӑӊ 
хот», «Хӑнты-Муши» 
йис вєрӑӊ хот йитӑт па 
Овкәртӑӊ йис пурмӑсӑӊ 
хот. Кашӑӊ тӑхийн ӆыв 
хущеӆа вәӆты хәйт-нє-
ӊӑт тўӊщирӑӊа па вещ-
ката сыр-сыр рәпата 
вєрӑт вєрӆӑт.

Еӆӆы ма Марина 
Мар тишина путра 

хущсєм па тӑмиты ӆўвеӆ 
нєма сыя иньщмӑсєм, 
хән «Ӆорвош мўвєм» 
нє муп вәйтантупсыя 
ӆэ щӑ тыйӆты питсӑт па 
муйсӑр унтас тӑм мӑӊ-
хӑтӆ ӆывеӆа тәӆ?

Кәща нє юхӆы пєӆы 
лупӑс, хуты хәткєм ты-
ӆӑщ мӑр тӑм мӑӊ-
хӑтӆа иса вещка та па 
тўӊщирӑӊа ӆэщӑ тыйӆ-
сӑт. Ин тӑм хӑт ӆӑтн 
Му ши воша Ӆорвош 
района мойӊ хӑн нє-
хуя тӑт юхӑтсӑт. Щи вєр 
тумпийн, шушия вәӆ-
ты якты-ариты тӑхет 
хуятӑт па хуӆыева иха 
тыв ӑктӑщты питсӑт.  
Арпєлӑк, вантэ, арсыр 
якты-ариты хотӑт, ар 
хӑншты па ариты хуя-
тӑт, писателят па поэ-
тӑт, тәса вєрӑнтты хәйт 
па нєӊӑт сыр-сыр ху-
рамӑӊ вәйтантупсэт 
вєрсӑт. Марина Викто-
ровна лупӑс, хуты вәй-
тантупсыя тӑм пўш иса 
ар хурасуп мирӑт иха 
ӑктӑщсӑт. Кашӑӊ мир 

хӑннєхуятӑт культураеӆ 
па якты-ариты щирӆаӆ, 
ӆєтутӆаӆ муй пурмӑс  ӆаӆ 
тӑта иса ванӆтӑӆӑт.

Юхи хӑщум артӑн 
Марина Марти-

шина лу пӑс, хуты тӑм 
вәйтан тупсы щит пӑ-
та мосӆ, ӆәӆн айӆат 
пу хӑт па эвет тӑм вєр 
пє ӆы вантман ӑӊкиӆаӆ-
ащиӆаӆ ху расн тўӊ щи-
рӑӊа па тәса рәт ясӑ-
ӊӑт, якты-ариты щи рӑт, 
сыр-сыр пурмӑ сӑт вєр-
ты вєрӑт мсыева ат 
вәнӆтӑсӑт па уша ат 
павӑтсӑт. Ӆўв ясӑӊӆаӆ 
щирн, тӑмӑщ хӑтӆӑт 
кашӑӊ пўш еӆӆы па 
вєрты питӆӑт. Щит пӑта 
Ӆорвош район кә ща 
ёхн м вухӑӊ нётуп-
сыйн иса мӑӆыйт. Вантэ, 

арсыр мирӑт ӆыв кўтэӆн 
ӆәхсӑӊа ки вәӆӆӑт, щит 
кашӑӊ хӑннєхуята әмӑщ 
вәйтантыйӆты па тӑ  мӑщ 
районӑӊ вәйтантуп-
сэт иха постӑты. Щӑӆ-
та кәща нє лупӑс, хуты 
Ӆорвош районӑн йис 
пура вўшӑт эвӑӆт арсыр 
тәса вєрӑнтты хуятӑт 
иса вәсӑт. Тӑмхӑтӆ ӆыв 
хущеӆа ищиты  ар щи-
мӑщ хӑннєхә вәӆ. Щи 
хӑннәхәйт кўтн пи са-
телят, поэтӑт, оӆюпн ху-
рӑт хӑншты хәйт-нєӊӑт. 
Тәп тӑмӑщ районӑӊ вәй-
тантупсэт унтасн щи 
ёхӆўв еӆӆы пєӆы мєт сӑ-
мӑӊа па тәса кашӑӊ вєр 
вєрты пиньщӑӆӑт.

Владимир 
ЕНОВ

М.В. Мартишина

Емӑӊхӑтӆа ӑктӑщум хӑннєхуятӑт 



 Х 12 Я 15.08.
2019№ 15 МЎⱧ  МЎВЕВ  ЙИС  ВЎШ  ЭВӐТ

Ай Юхан хонӑӊӑн вәӆты 
хӑнтэт вәӆупсы

Тӑм ванӑн Ёмвошн киникайт ӆўӊӑтты хотн 
Алла Иштимирова-Посохова йиӆуп хурӑӊ ванӆ-
тупсы ӆэщӑтӑс. Щӑта Ай Юхан хонӑӊӑн вәӆ ты 
хӑнтэт хурӑт вәсӑт.

Алла щиты путрӑӆ 
оӆӊитсӑӆэ:

— Тӑм товийн мўӊ 
«Торум Маа» музейн 
рәпитты хә Сергей Ре-
мезов па «Катра Сәр-
ханӆ» нємуп пурмӑсӑт 
ӆавӑӆты хот рәпатнек 
Наталья Ачимова пиӆа 
Сәрханӆ район Ай Юхан 
хонӑӊӑн вәӆты хӑнтэт 
хуща мойӊа ӊхсўв па 
катра хурӑт ӑкӑтсўв. 
Вантэ, Наталья Ачимова 
щи мўв эвӑӆт вәӆ, щирн 
ӆўв мєт сыры хӑнтэт пи-
ӆа путӑртӑс, ӆәӆн катра 
хурӑт ат вәсӑт. Щирн щив 
юхӑтмевн мўӊева еша 
кєншӑк рәпитты вәс. Ай 
вўт кәртӑт хўват «Буран» 
әхӑӆн ӊхсўв. Кашӑӊ 
кәртӑн и-кӑт, мосӑӊ, хә-
ӆум хӑтӆ мӑр рәпитсўв. 
Вӑнтэ, хўрӑт вантум пу-
райн хӑннєхуятӑт ӆыв 
вәӆупсэӆ оӆӑӊӑн пу-
тӑртӆӑт, рәтӆаӆ пиӆа кар-
ты кеӆ хўват муӆты инь-
щӑсӆӑт. Щив ӊхмєвн 
мўӊ и ими шиваӆӑсўв. 
Щит Мария Яковлевна 
Каюкова, ӆўв вєра мәшитӆ 
па атэӆт вәӆ, няврємӊӑӆаӆ 
вәна йисӊӑн, па тӑхетн 
вәӆӆӑӊӑн па ӆўв хущеӆа 
мойӊа ӑн юхтыйӆӆӑӊӑн. 

Щикєм шаль вәс тӑм ими 
пєӆы вантты. Ӆўв щєӊк 
путрӑӊ ими. 

Еӆӆы путӑр тәс На-
та лья Ачимова. Ӆўв 

лупӑс, ин Ай Юхан хо-
нӑӊӑн 16 вўт кәрт вәӆ. 
Угут пў ӊӑӆн вәӆты вўт 
кәртӑт вәӆупсы шєӊк 
ӆавӑрт, вантэ, ванӑн мўв 
иӆпи питы вуй вўты тӑ-
хет вәӆӆӑт, щирн вән-
тӑн вой ӑнтәм, юханӑн 
хўӆ ӑнтәм. Щирн щӑта 
ар рәпатайӆы ёх вәӆӆӑт. 
Ки нямино кәртӑн хән-
ты советской лащ пу-
райн ай леккар хот па 
ӆапка вәсӊӑн, ин нємуӆт 
ӑ н т ә м . Н ю гл о м  к и -
нӑт, Киняминӑт, Сур-
ломкинӑт, Аран те евӑт, 
Караевӑт, Ачи мовӑт, 
Тюмкинӑт, Каймысовӑт 
вўт кәртӑтн вәсӑт. Щӑта 
вәӆты хӑнтэт йистєӆн 
хўӆ па вой веӆпӑсӆуман 
вәӆӆӑт. Ачимовӑт па 
Каймысовӑт — вәншӑк 
вўт кәртӊӑн. Ачимовӑт 
вўт кәрт па нєм тӑйӆ — 
щит Тәрум мўв. Ачимовӑт 
вўт кәрт оӆӑӊӑн щимӑщ 
йис путӑр вәӆ: «Тӑта 
Сорни ими вәӆ. Ипўш 
ӆўв эвиӆаӆ Ай Юхан 
хўват китсӑӆэ па лупӑс: 

«Эвиӆам, щив мӑнаты! 
Нын щӑта м мўв ши-
ваӆӑӆты. Ӆыв ӊхсӑт-
ӊхсӑт па Ачимовӑт 
кәрта юхӑтсӑт».

– Мєт сыры Ачимо-
вӑт вўт кәртӑн ма вән 
щатьщащєм Пётр Ми-
хайлович Ачимов па 
вән щащєм Ирина Сам-
соновна Каймысова вәс-
ӊӑн. Ӆўв хәнты лупӑс: 
«Мосӑӊ, тӑм кәртыев 
вәтшӑӆэв, мосӑӊ, ӆўв 
вєра вәна йиӆ. Ин щӑта 
хәскєм хоттєӆ ёх вәӆ, — 
Наталья путӑр тәс. 

Еӆӆы аӊщащеӆ оӆӑ-
ӊӑн щиты ястӑс: «Хәӆум 
оӆа ювмємн ма аӊща-
щєм нәмӆєм. Ӆўв шєӊк 
кӑрӑщ, мутрӑӊ, нум-
сӑӊ икия вәс. Ӆўв со-
ветской лащ пурайн 
хўӆ веӆпӑсӆуман иса 
пурайн план тӑрматӑс, 
пиркатира вәс».

Н. Ачимова еша Вән 
Юхан хонӑӊӑн вәӆ ты вўт 
кәртӑт оӆӑӊӑн ай тәс: 
«Щӑта хәскєм вўт кәрт 
вәӆ. Мосӑӊ, вет хоттєӆ ёх 
хӑнты щирн вәӆӆӑт. Вән 
нўша — па хӑнтэт щӑ-
та хуӆыева па Тәрума 
п о й к щ ӑ т ы  п и т с ӑ т, 
мӑӊ тӑхиӆаӆ тўтн 
вўщитсӑӆаӆ».

Тӑм ванӆтупсы ӆэ-
щӑтты  пӑта  А.Р.Иш  -

тимирова-Посохо ва Ай 
Юхан хонӑӊӑн вәӆ ты 

хӑнтэт эвӑӆт катра хурӑт 
ӑктӑс, нух ӆэщӑтсӑӆэ 
па ванӆтупсы вєрӑс. 
Вәйтантупсы пурайн 
Алла Натальяя юхӆы 
йиӆпа вєрум хурӑт мой-
ӆӑс, ӆәӆн еӆӆы На талья 
щитӑт Ай Юхан хӑнтэта 
ат тәсӆэ.

Ванӆтупсыя юхтум 
мир м ясӊӑт лупсӑт. 
Вухаӆь мир учёной ими 
Диана Герасимова ай 
тәс, хуты тӑм ванӑн 
Лозьва юхан хонӑӊӑн 
вәӆты вухаӆь хоттєӆ ёха 
йиӆпатум хурӆаӆ юхӆы 
мойӆӑс. Вантэ, ӆўв щӑта 
мєт сыры катра хурӑт 
ӑктӑс, Алла ищи хурӑӊ 
ванӆтупсы ӆэщӑтмаӆ 
пурайн катра хурӑт 
йиӆпатӑс.

Хӑнты мир йис вә-
ӆупсы ӆєрамтты 

ими Т.  Молдано ва лупӑс:
– Алла, нӑӊ шєӊк 

мосты вєр тәӆӑн. Ван-
тэ, катра хурӑт эвӑӆт 
хӑнты, вухаӆь, юрн мир 
вәӆупсы оӆӑӊӑн уша 
вєрӆӑн. Нӑӊена еӆ ӆы 
аспирантурайн вәнӆ-
тыйӆты мосӆ па вән 
научной нєпек хӑншты.

на па Ай Юхан хо нӑ-
ӊӑн вәӆты хӑнтэт катра 
хурӑт вантмєм пийн 
ма еша уша вєрсум, муй 
щирн йистєӆн щӑта 
хӑнтэт вәсӑт.

Людмила ГУРЬЕВА

Н. Ачимова Ванӆтупсыя юхтум мир

Сӑран мўвн Ыб мӑӊ вош вәӆ
Мӑнум оӆн ма Сӑран мўва ӊхсум. Щи пурайн 

Ыб вош оӆӑӊӑн уша павӑтсум, щӑта рәпата 
щирн вәсум. Ин щи мӑӊ кәрт оӆӑӊӑн хӑншты 
ӆӑӊхаӆум.

Ыб вош Сысола 
юхан хонӑӊӑн 

вет хущъяӊ километра 
вўшн омӑсӆ. Щи воша 13 
ай кәрт ӆуӊӑӆ, щитӑт 
ӆапӑт сӑӊхум хонӑӊӑн 
омӑсӆӑт. Щит катра вош, 
мєт оӆӑӊӑн ӆўв оӆӊӑӆн 
йис нєпекӑтн 1586-мит 
оӆн хӑншсы. Ыб сӑран 
ясӑӊ эвӑӆт рўщ ясӑӊа 
ки тулмащтӑты, щит 
«сӑӊхум». Йис нєпекӑт 
щирн, XIV-мит нәпӑтн 
щи тӑхетн Стефан 
Пермской православной 
монах вәс. Ӆўв ӆӑӊхас, 
ӆәӆн щӑта вәӆты ёх 
христианӑта ат йисӑт. 
Щи пурайн щӑта сӑран 
ёх хӑнтэт иты Ная-Вәрта 
пойкщӑсӑт. Ӆыв Стефан 

Пермской хәйн рўщӑт 
иты христианӑта йиты 
партсыйт. 

Сӑран ёх щи хә мос-
ман ӑн тӑйсӑт. Щи-

мӑщ йис путӑр вәӆ, и 
пўш ӆўв хопн Сысола 
юхан хўват ӊхмаӆн и 
кәрта юхтӑс, кәртӑӊ мир 
ӆўв ещаӆтэӆа кев пиӆа 
этсӑт, ӆўв кәрта ӑнт єсӑӆ-
са. Ӛхӑтшӑк кәртӑӊ мир 
Стефан ясӑӊ хәӆӑнтты 
питсӑт па щӑта вәӆты 
мир иса пєрна посӑӊа 
йисӑт. Ин щи хуят нєм 
мӑӊа тӑйӆы, кәртӑн ӆўв 
пӑтэӆа пойкщӑты щира 
хот омӑсман вәӆ. Ка шӑӊ 
кәртӑн Тәрума пойк-
щӑты хотӑт па мӑӊ йиӊк 
хулиты тӑхет вәӆӆӑт. 

Йис нєпекӑтн хӑн-
шийӆсы, сыры 

щи вошн мӑӊ йиӊк 
хулиты 16 тӑхи вәс. Со-
ветской лащ пурайн 
итәхӑт лӑп тәхӑрсыйт. 
Ин щӑта ртъяӊ щимӑщ 
тӑхи вәӆ. Ма и щимӑщ 
тӑхийн вәсум. Мир 
лупӆӑт, хуты щи йиӊк 
хӑннєхә єӆсух мәшӑт 
лекщитӆ. 

Степановка кәртӑн 
мўӊ Серафим Са-

ровской нємпи имет 
вәӆты мӑӊ хота тәсыюв. 
Щи хот 1990-мит оӆӑтн 
омӑссы. Ин вәнты щӑта 
имет вәӆӆӑт.

Па и хурамӑӊ тӑхи 
Ыб вошн ма ши-

ваӆӑсум — щит финно-
угорской этно-куль тур-
ной парк. Щи тӑхийн 
мўӊ вәсўв-хоӆсўв. Щи 
тӑхи 2011-мит оӆ вўш 
эвӑӆт рәпитӆ. Щӑта 
арсыр мирхотӑт, мӑӊ-

хӑтӆӑт вєрӑнтӆыйт. Ма 
щӑта вәсум «Коми му» 
газета сот оӆа ювум 
мӑӊхӑтӆ пурайн. 

Щӑта мойӊ ёх уша 
павӑтӆӑт, хутыса йис 
пурайн па интӑм сӑран 
мир вәӆӆӑт, муйсӑр пур-
мӑсӑт тӑйсӑт. Щи тӑ-
хийн мир сӑран ёх йис 
пурмӑсӑт вєрты, єпӆӑӊ 
сӑран ӆєтут кавӑртты 
вәнӆтӑӆыйт. Щи тумпи 
сӑран арӑт хәӆӑнтты, 
якӑт вантты, єпӆӑӊ ӆє-
тут ӆєты щӑта рӑхӆ. 
Мойӊ ёх щи тӑхийн ма 
рўтьщӑты щир тӑйӆӑт. 
Няврємӑт пӑта щӑта 
ищи әмӑщ юнтты тӑхет 
вәӆӆӑт.

Сӑран мир вәӆупсы 
оӆӑӊӑн тәса уша 

павӑтты ӆӑӊхаӆты ки, 
Ыб воша ӊхаты.

Надежда 
РАГИМОВА

Серафим Саровской нємпи мӑӊ хот мӑӊ йиӊк шошумты тӑхи

Сӑран мир вәӆты хот

Ыб вош хурасӑт

Стихӑт хӑншӆӑт

Хӑнты мир учёной 
ики Тимофей Молданов 
оӆӑӊ стихӆаӆ 1990-мит 
оӆӑтн хӑншсӑӆэ. Ин ӆўв 
вєрум йиӆуп арӆаӆа 
мўӊ амтӑтьӆяӆўв.

Евдокия Каксина, эви 
опращ нємӆ Тарлина. 
Амня вошн вәӆ. Ӆўв 
Ас-угорской институтн 
рәпитӆ. Хӑнты ясӑӊӑн 
арӑт хӑншӑӆ.

Нина Ефимовна Тар -
лина, эви опращ нємӆ 
Ерныхова. Тӑм кар кам 
вещкат нумсуп нє ӊие 
Амня вошн вәӆ. Ӆўв 
1998-мит оӆ вўш эвӑӆт 
хӑнты ясӑӊӑн стихӑт 
хӑншӑӆ.

Няврємӑта

Ар йиӊк ӊхтэн кўтӑн, 
                                     нӑӊ,
Ар мўв ӊхтэн кўтӑн,
Вормум мўвен ма 
                                  нәмэ!
Єнмум мўвен ма 
                                  нәмэ! 

Тӑӆ хӑтӆ вәӆтаӆ ӆўв,
Тӑӆэн щира, нӑӊ, па 
                                 шәша, 
Ӆўӊ хӑтӆ ки, вєртаӆ 
                                   йина,
Хӑтӆэн пєӆа ванта, нӑӊ!

Вотас вєрӆ вәе, нӑӊ, 
Ӆўӊӑн мәрӑх ар щи єтӆ. 
Хӑтӆэн питӑс хошма 
                                  йиты, 
Вәнтэн нух па ӆўв 
                          ӆыӆӑӊӆӑс.

Ин па мосӆ юхи мӑнты, 
Нюхӑс шукап ӆўв щи 
                                  хуӆас. 
Сыр-сыр воен 
                      навӑрмӑсӑт. 

Няврєм тыхӆ  ӆўв щи 
                               питӆӑн.
Щитэн нәмӆан нәптэн 
                                  хўват! 
Щимӑщ ясӑӊ йис ёх 
                                тӑйсӑт. 

Атєӆт сўмӑт

хӆы нӛрум 
                         кўтпиенӑн
Атєӆт сўмӑт атєӆт ӆоӆь.
Увӑс вотӑн хойӆа ӆўв,
Нум вот питӆ, ищи 
                                 хойӆа.

Йивӆы-ӑсӆы атєӆт 
                                 сўмӑт.
Шәмӑӊ сўмӑт щитӑӆ 
                                     пӑта
Нӛрум лакка ӆєрӆаӆ 
                                   єсӆӑс.

Пәмӆы нӛрум 
                         кўтпиенӑн
Атєӆт сўмӑт атєӆт ӆоӆь.
Атєӆт ӆоӆь щи ӑнтәм 
                                  щунь.

Вотас хойӆ ищи ӆўвєӆ.
Тәрум сот-сыр ар 
                               войиен 
Хуӆыева ӆыв пиӆӑӊӑт.

Юхӆы нӛрум 
                         кўтпиенӑн
Атєӆт сўмӑт атєӆт ӆоӆь.
Нәптӑӆ хўват кӑрща ат 
                                      йиӆ
Йивӆы-ӑсӆы атєӆт юх.

Вот пух

Ӆор хўват мӑнӆум ма 
                      хӑнты хопн,
Ӆор овєм эвӑӆт увӑс 
                     кев вот хойс.
Вотӑӊа йис, хумпӑӊа йис.
Вот хумпєм әхтыйн 
Няхман ма ӆовӑӆӆум.

Вотыен юнтӑӆ ӆор 
                    йиӊкӑӆ пиӆа,
Вотыен юнтӑӆ ма 
                      хопєм пиӆа,
Вотыен юнтӑӆ ма 
                  әпӑтӆам пиӆа.
Щӑӆта ӆўв мӑнӑс ӆор 
                       пәхӑр пєӆа,
Щӑта ӆўв юнтӑс сўмӑт 
                    лыптӑт пиӆа,
Щӑта ӆўв юнтӑс нохӑр 
               юх ӆєпсӑт пиӆа.

Щӑӆта ӆўв пәрӆӑс 
               пӑӆӑӊӆаӆ хуща,
Пӑӆӑӊӆаӆ пиӆа 
              хуӆтпєӆа мӑнӑс.
Вотыен тэвнӑс, хумӆаӆ 
                        ара мӑнсӑт
Пайӆы сохӑӆ иты 
         йиӊкиен ӆӑрпиӆӑс.
Ма хӑнты хопємӑн па 
               еӆӆы ӆовӑӆӆум.
Ӆор хӑлэв пухим 
         нәмӑн ӆўв ӆӑрыйӆ,
Ӆор хӑлэв няхӑӆ нәмӑн 
                   ӆўв няхӆӑӆӆэ.

Тӑм лопас 
Ульяна ДАНИЛО 

ӆэщатӑс

Мӑнӑтты ма 
                      иньщӑсӆєм?
Муя ма вәнӑӆтыйӆӆум?

Нумӑс муй вәйтӆум?

Уша муй вәйтантӆум?

Ма еӆпємӑн мӑнум  ар 
                        м мирим
Ар м нумсые ӆыв щи 
                         па тӑймєӆ.

Ар м тумае, ӆыв па щи 
                          нәмӑсмеӆ.

Ушӑӊ м нумсыйен
Нын тәс тумаен.

Мӑнєма ки мәстӑӆӑт, 
Мӑнєма ки рӑхӆӑт

Хурамӑӊ арие,
Хурамӑӊ моньщие,
Ма ӆәӆн нәмӑсӆум,
Ма щирн ӆэщӑтӆум.

Ма сємӊӑӆӆам ещаӆт
Арсыр поэтӑт
Щит муй Шульгин,
Щит муй Щэнкэп,
Щи мурт ӆўв ӛрӑӊ

Нумсӑт па тӑйс
«Так Молупщи» 
                           хӑншӑс…

Владимир Волдин – 
                   хӑнты хә вәс.

Тәс ясӑӊ па вәсӑт,
Тәс путӑр па хӑншсӑт.

Тынӑӊ м хӑнтэт,
Тынӑӊ поэтӑт!

Ӆыпєма хойс,
Сӑмєма мәстӑс
Нын хӑм ясӊӑн,
Нын хӑм путрӑн.

Ищи мурт иньщӑсӆєм,
Муй пӑта 
               вәнӑӆтыйӆӆум?

Хӑнты ясӊєм ӆыӆ ки 
                                    тӑйӆ,
Хӑнты путрим ӛр ки 
                                  вәятӆ,
Щи пӑта нәмӑсӆум,
Щи пӑта 
                вәнӑӆтыйӆӆум.






